
შესავალი
დღეს მსოფლიოში ტურიზმის ინდუსტრია ერთ-ერთი მზარდი სექტორია. ეს ინდუსტრია უდიდეს როლს თამაშობს მსოფლიო ეკონომიკაში, რაც დაკავშირებულია ვალუტის მოძრაობის, ახალი სამუშაო ადგილების შექმნის და სხვადასხვა ეკონომიკის სექტორების განვითარებასთან.
საქართველო, მსოფლიო მოგზაურობის რუკაზე სულ უფრო პოპულარული ხდება და მნიშვნელოვნად იზრდება ქვეყნის მიმზიდველობა უცხოელი ვიზიტორებისთვის. ამის დასტურია ქვეყანაში ბოლო 7 წელიწადში გაზრდილი ტურისტთა რაოდენობა, რომელიც ბოლო აღნიშნულ პერიოდში გაორმაგდა და 2017 წლისთვის 8 მილიონ ტურისტს მიაღწია.
დიაგრამა 1. საერთაშორისო მოგზაურების ვიზიტები[footnoteRef:1] [1:  წყარო: საქართველოს ტურიზმის ეროვნული ადმინისტრაცია www.gnat.ge] 


ტურისტთა რაოდენობის ზრდა პირდაპირ კავშირშია საერთაშორისო ტურიზმიდან შემოსავლების ზრდასთან, კერძოდ, 2017 წელს ქვეყანაში მიღებულმა შემოსავალმა 2.7 მილიარდი აშშ დოლარი შეადგინა, რაც 92%-ით მეტია 2012 წელთან შედარებით[footnoteRef:2], ხოლო 2017 წელს ტურიზმის სფეროში დამატებითი ღირებულება 2.2 მილიარდ ლარს გაუტოლდა[footnoteRef:3], რაც 63%-ით არის გაზრდილი შესაბამის პერიოდთან შედარებით. [2:  წყარო: საქართველოს ეროვნული ბანკი www.nbg.ge]  [3:  წყარო: სტატისტიკის ეროვნული სამსახური www.geostat.ge] 

მიუხედავად დადებითი ტენდენციებისა, არსებობს მრავალი გამოწვევა და პრობლემა, რომლის დეტალური ანალიზი, შესაბამისი ღონისძიებების დაგეგმვა და განხორციელება კიდევ უფრო მეტად შეუწობს ხელს საქართველოს, როგორც ტურისტული ქვეყნის იმიჯის გაუმჯობესებას და ეკონომიკურ განვითარებას.

I. პრობლემის ანალიზი
ტურიზმი საქართველოს ეკონომიკის განვითარების ერთ-ერთ პრიორიტეტულ მიმართულებას წარმოადგენს და შესაბამისად, ტურიზმის ინდუსტრიის ხელშეწყობა  საქართველოს მთავრობის მნიშვნელოვანი გამოწვევაა. 
ყოველწლიურად მზარდია ქვეყანაში ვიზიტორების ნაკადი და ტურიზმის სფეროდან მიღებული შემოსავლები. შესაბამისად, ტურიზმი ქვეყნის ეკონომიკური ზრდის მნიშვნელოვანი მამოძრავებელი ძალაა და მისი, როგორც პრიორიტეტული დარგის შემდგომი განვითარებისათვის მნიშვნელოვანია ტურიზმის წინაშე მდგარი გამოწვევებისთვის ადეკვატური პასუხების გაცემა. 
ტურიზმის ინდუსტრიის განვითარება სხვა ძირითად ფაქტორებთან ერთად, მნიშვნელოვნად არის დამოკიდებული ტურიზმის ინდუსტრიაში არსებულ შრომის ბაზარზე, რადგან სწორედ ტურიზმის ინდუსტრიაში დასაქმებულები არიან საქონლისა და მომსახურების მიმწოდებლები, რომელთაც უშუალო შეეხება აქვთ ტურისტებთან და ტურისტთა კმაყოფილების ხარისხზე მნიშვნელოვან გავლენას ახდენენ. 
სწორედ აღნიშნულიდან გამომდინარე, ტურიზმის სექტორთან მიმართებით ეფექტიანი ეკონომიკური პოლიტიკის განხორციელების მიზნით, შრომის ბაზრის მოთხოვნების ტენდენციების შესწავლა და მის წინაშე არსებული გამოწვევების გამოვლენა ერთ-ერთი უმნიშვნელოვანეს ამოცანად განისაზღვრა.
სწორედ ამ მიზნით, 2018 წელს საქართველოს ეკონომიკისა და მდგრადი განვითარების სამინისტროს მიერ განხორციელდა რაოდენობრივი კვლევა[footnoteRef:4], რომლის მიზანი იყო ტურიზმის ინდუსტრიაში ადამიანისეული კაპიტალის უნარებზე დამსაქმებელთა მოთხოვნის გამოვლენა, რომლის გათვალისწინება შესაბამისი პოლიტიკის შემუშავების პროცესში ხელს შეუწყობს ტურიზმის ინდუსტრიაში უნარებთან მიმართებით შრომის ბაზარზე არსებულ მოთხოვნა-მიწოდებას შორის არსებული დისბალანსის შემცირებას და უნარების მოხმარების ეკონომიკური ეფექტიანობის გაზრდას. [4:  კვლევა ჩატარდა უნარებზე საწარმოთა მოთხოვნის სტატისტიკურ კვლევასთან დაკავშირებით ევროკავშირისა  და საერთაშორისო ორგანიზაციების (ETF, ILO), ასევე დიდი ბრიტანეთის ტურიზმის სექტორის კვლევის და სხვა წამყვანი ქვეყნების გამოცდილების შესაბამისად მომზადებული კითხვარის საფუძველზე.] 

კვლევის შედეგად სხვა მნიშვნელოვან საკითხებთან ერთად შესწავლილ იქნა: დასაქმების ზოგადი სტრუქტურა შესაბამისი სექტორებისა და პროფესიული ჯგუფების მიხედვით; დამსაქმებლის მიერ დასაქმებულთა უნარების შეფასება და დასაქმებულთა უნარების შესაბამისობა; უნარებთან მიმართებით არსებული მოთხოვნა; აპლიკანტთა უნარების დეფიციტი და საჭიროებები; დამსაქმებლის მიერ სწავლებასა და გადამზადებაზე გაწეული საქმიანობა; დამსაქმებლების მზაობის/სურვილის გამოვლენა სამუშაო ძალის უნარების განვითარებასთან/კვალიფიკაციის ამაღლებასთან მიმართებით და სხვ. კვლევამ მოიცვა ტურიზმის ინდუსტრიის ისეთი ეკონომიკურ საქმიანობათა სახეები, როგორიცაა საკვებით მომსახურება, ტრანსპორტი, განთავსების საშუალებები და ტურისტული მომსახურება. ეკონომიკის ეს სახეები ერთმანეთთან ურთიერთდაკავშირებულია და ერთ-ერთი საქმიანობის განვითარება პოზიტიურად აისახება სხვა საქმიანობების განვითარებაზე.
აღსანიშნავია, რომ ტურიზმის ინდუსტრიაში[footnoteRef:5] ჩართულია 8,417 საწარმო, სადაც 98% მცირე ზომის საწარმოებზე მოდის. აღნიშნულ საწარმოებში დასაქმებულთა რაოდენობამ 71,574 ადამიანი შეადგინა, რაც წინა წლის ანალოგიურ პერიოდთან შედარებით 6,5%-ით არის გაზრდილი. ამასთან, 96% (68,765 ადამიანი) სრულ განაკვეთზეა დასაქმებული.  [5:  2018 წლის პირველი სექტემბრის მდგომარეობით.] 

ტურიზმის ინდუსტრიაში დასაქმებულთა 76% მცირე და საშუალო ზომის საწარმოებზე მოდის (შესაბამისად 60% და 16%), ხოლო დასაქმებულთა 24% მოდის მსხვილი ზომის საწარმოებზე. ამასთან, ტურიზმის ინდუსტრიაში დასაქმებულთა 53% საშუალო და პროფესიული განათლების მქონე ადამიანები არიან, ხოლო 47% - უმაღლესი განათლების მქონე. აღსანიშნავია, რომ გენდერულ ჭრილში კი ტურიზმის ინდუსტრიაში 54% ქალები არიან დასაქმებულნი.
ტურიზმის ინდუსტრიაში შრომის ბაზრის საჭიროებათა კვლევამ ცხადყო, რომ დამსაქმებელთა მიერ მწვავე პრობლემად დასახელდა დასაქმებულთა პროფესიული უნარები[footnoteRef:6]. მაგალითად სასტუმროს და რესტორნის მენეჯერების შემთხვევაში მხოლოდ 3 ქულით შეფასდა კომუნიკაციის, საკუთარი და სტუმრების კულტურის ცოდნის, ადგილობრივი ტურიზმის ცოდნის და პრობლემის მოგვარების უნარებთან დაკავშირებით; რეკლამირებისა და მარკეტინგის სპეციალისტებმა საკმაოდ დაბალი შეფასება მიიღეს დამსაქმებელთა მხრიდან ადგილობრივი ტურიზმის ცოდნის (1.5 ქულა) და გაყიდვების უნარების (2 ქულა) თვალსაზრისით, ხოლო მათთვის ყველაზე მაღალი შეფასება აღმოჩნდა კომუნიკაციისა და ICT უნარებთან მიმართებით (3.8 ქულა); შეფ-მზარეულები მხოლოდ საშუალოდ (3 ქულა) შეფასდნენ ამ პროფესიული ჯგუფისთვის ისეთ მნიშვნელოვან უნარებთან მიმართებით, როგორიცაა მართვისა და დროის მენეჯმენტის, საკუთარი და სტუმრების კულტურის ცოდნის, ასევე კრეატიულობა-ინოვაციურობის  უნარები; მზარეულები უნარების თვალსაზრისით ყველაზე ნაკლები 3.1 ქულით  ფიზიკური ძალისა და გამძლეობის მხრივ; მიმტანებმა ზოგადად დაბალი შეფასება მიიღეს დამსაქმებელთა მხრიდან. მათ შორის ისეთ მნიშვნელოვან უნარებთან მიმართებით, როგორიცაა რეპრეზენტაბელურობა (2.4 ქულა), ფიზიკური ძალა და გამძლეობა (2.5) და  კომუნიკაციის უნარები (2.8 ქულა); მოგზაურობის კონსულტანტებმა და კლერკებმა უმეტესად საშუალო შეფასება მიიღეს; სასტუმროს მიმღების ოპერატორები მხოლოდ 2 ქულით შეფასდნენ ამ პროფესიული ჯგუფისთვის ისეთ მნიშვნელოვან უნარებთან მიმართებით, როგორიცაა რეპრეზენტაბელურობა, პრობლემის მოგვარებისა და გაყიდვების უნარები. ამასთან, საშუალოდ (3 ქულა) შეაფასა დამსაქმებელმა მათი უნარები მიღებისა და სატელეფონო საუბრების,  წერილობითი დოკუმენტების გაცნობისა და გასაგებად წერის და უცხო ენების ცოდნის კუთხით. მიმღებში მომუშავენი (ზოგადი) დამსაქმებელთა მხრიდან ძირითადად 3 ქულით შეფასდნენ კომუნიკაციის, თვითდისციპლინის, პრობლემის მოგვარების, ადგილობრივი ტურიზმის ცოდნის, ფიზიკური ძალისა და გამძლეობის მხრივ.  უცხო ენების თვალსაზრისით კი აღნიშნული პროფესიული ჯგუფი მხოლოდ 2 ქულით შეფასდა; მოგზაურობის გიდები მხოლოდ 2 ქულით შეფასდნენ ამ პროფესიული ჯგუფისთვის ისეთ მნიშვნელოვან უნარებთან მიმართებით, როგორიცაა საკუთარი და სტუმრების კულტურის ცოდნა, უცხო ენები და პრობლემის მოგვარების უნარი. ბარმენების უნარები დამსაქმებელთა მიერ 2.9 ქულით შეფასდა თვითდისციპლინა, ხოლო ფიზიკური ძალისა და გამძლეობის უნარი მხოლოდ 2.8 ქულით. [6:  შეფასება განხორციელდა 5 ბალიანი შკალით, 1-„მნიშვნელოვნად არაკომპეტენტური“ და „5“ - უმნიშვნელოდ არაკომპეტენტური.] 

კვლევის შედეგებმა ცხადყო, რომ პროფესიულ უნარებთან დაკავშირებით მნიშვნელოვანი პრობლემებია ტურიზმის ინდუსტრიაში. თუმცა როგორც წესი, ადგილობრივ კომპანიებს, რომელთა უმეტესი ნაწილი, როგორც უკვე აღვნიშნეთ, მცირე და საშუალო ზომის საწარმოებს წარმოადგენენ, ხშირ შემთხვევაში არ აქვს შესაძლებლობა გადაამზადონ მათ მიერ დაქირავებული თანამშრომლები, ან ახალი თანამშრომლებისთვის სპეციალური ტრენინგ კურსები დააფინანსოს.  
საყურადღებოა, რომ კვლევის თანახმად, საწარმოები, სადაც არის სამუშაო ძალის უნარებთან დაკავშირებული პრობლემები, პრობლემის დასაძლევად უმრავლეს შემთხვევაში (47%) არ ახორციელებენ სპეციალურ ღონისძიებებს, მხოლოდ 28% საწარმოებს აჰყავთ ახალი კადრი არსებულის ჩასანაცვლებლად, საწარმოების მხოლოდ 17% მიმართავს დამატებით ტრენინგების ჩატარებას და 7% სამუშაო პრაქტიკის შეცვლას.
საწარმოთა ჩართულობა ადამიანისეული კაპიტალის განვითარებაში არის ძალზედ შეზღუდული, რაზეც მეტყველებს ის ფაქტი, რომ მხოლოდ 409 კომპანიას ჰყავს დასაქმებული ისეთი კადრები, რომლებსაც მონაწილეობა მიუღია სხვადასხვა სახის ტრენინგში ბოლო 12 თვის განმავლობაში. კვლევამ ცხადყო, რომ კადრების გადამზადების მხრივ უფრო მეტად გამოიყენებოდა თავად საწარმოს მიერ ჩატარებული ტრენინგები, რომლის ფარგლებში მხოლოდ 634 ადამიანი გადამზადდა, ხოლო საკმაოდ მოკრძალებული იყო ჯანდაცვისა და შრომის სამინისტროს გადამზადების პროგრამით მოსარგებლეთა ხვედრითი წილი - სულ 98 ადამიანია. დასაქმებულმა 165 პირმა კი სხვადასხვა სახის ტრენინგები გაირა.
საწარმოების მიერ ყველაზე მეტი კვალიფიკაციაში ასამაღლებელი ტრენინგები დაფინანსდა შემდეგი პროფესიული ჯგუფებისათვის: მზარეულები; სასტუმროებისა და რესტორნების მენეჯერები; ბუღალტრები; მოგზაურობის კონსულტანტები და მიმტანები. ძალზედ მწირი იყო კომპანიების მიერ დაფინანსებული ტრენინგები უცხო ენებსა და საინფორმაციო კომუნიკაციებში.
საქართველოს განათლების, მეცნიერების, კულტურისა და სპორტის სამინისტროს ხელშეწყობით და კერძო პროფესიული სასწავლებლების აქტიური ჩართულობით ხორციელდება მოდულური/დუალური პროფესიული პროგრამები, რომლის ფარგლებში ტურიზმის ინდუსტრიაში რამდენიმე პროგრამა არის წარმოდგენილი, კერძოდ, (1) მოგზაურობის, ტურიზმისა და დასვენების მიმართულებით რამდენიმე მოდული არსებობს, როგორიცაა: სამთო და საფეხმავლო გამყოლი, საქართველოს კულტურული მემკვიდრეობის გიდი, ტუროპერატორი; (2) სასტუმრო, რესტორანი და კვება - ამ მიმართულებით რამდენიმე პროგრამა ხორციელდება: ბართენდერი, სასტუმრო მომსახურება, სარესტორნო მომსახურება, კულინარული ხელოვნება, კონდიტერი, მიღება-განთავსების სპეციალისტი, სასტუმრო საქმის სპეციალისტი, მიღება-განთავსების სპეციალისტი, მზარეული, მიმღები-რეცეფციონისტი, სომელიე. (3) სატრანსპორტო მომსახურებები - საჰაერო ხომალდების მომსახურება და სხვ. 
კვლევამ ცხადყო, რომ მიუხედავად არაერთი სახელმწიფო პროგრამებისა, ასევე საწარმოთა მიერ თანამშრომელთა პროფესიული უნარების გაუმჯობესების მიზნით განხორციელებული ღონისძიებებისა, პრობლემად, თანაც მწვავედ, დამსაქმებელთა მხრიდან განისაზღვრა ტურიზმის ინდუსტრიაში დასაქმებულთა დაბალი კვალიფიკაცია და შესაბამისი უნარების ნაკლებობა. აღნიშნული პირველ რიგში განპირობებულია ტრენინგ პროგრამების მასშტაბის სიმცირით, ხოლო გარკვეულ პროფესიებთან მიმართებით კი შესაბამის პროფესიულ და უმაღლეს სასწავლო დაწესებულებებში პროგრამების არ არსებობით. შესაბამისად, დასაქმებულთა უმრავლესობა ამ სერვისების მიღმა რჩება, ხოლო პრობლემის სიმწვავეს ის ფაქტიც განაპირობებს, რომ უმეტეს შემთხვევაში სახელმწიფო პროგრამების თაობაზე სამიზნე ჯგუფებს არ აქვთ შესაბამისი ინფორმაცია და ხელმისაწვდომობა.

